
Dove gh’ëa per guardia un Can,

Chi no fava che bajâ,

E o me dava da pensâ.



Ommi e donne in procescion

Ogni cosa là porton,

Destendendola per tëra

In t’un campo de crescion

Ao Bivac comme in guëra.



Chi mangiava d’assettôu,

Chi d’in pê, chi d’in gatton;



Mi me gh’ëo mezo accuegôu

E m’andavo pittussando

Qualcossetta e recillando

D’osservâ in accampamento

Quello bello assortimento

De famosi Combattenti,

Armæ tutti de boin denti,

Devastando, annichilando

Quanto ghe cazzeiva sotto:



Oh che stragi se façeiva!

Scciuiva sangue da ogni gotto

Che coraggio o gh’infundeiva,

E da Eroi se combatteiva.



E Madamme no burlavan

Manco lô, che intrepidiscime

Se batteivan comme Amazzoni

E a vittoria contrastavan

Con belliscime diffeize...



Ma lascIemmo stâ e metafore,

E parlando in bon Zeneize;

